
განმარტებითი ბარათი
„სამედიცინო საქმიანობის ლიცენზიისა და სტაციონარული დაწესებულების ნებართვის გაცემის წესისა და პირობების შესახებ დებულებების დამტკიცების თაობაზე“ 
საქართველოს მთავრობის 2010 წლის 17 დეკემბრის №385 დადგენილებაში 
ცვლილების შეტანის შესახებ“

საქართველოს მთავრობის დადგენილების პროექტზე:

ინფორმაცია პროექტის შესახებ
პროექტის მომზადება განპირობებულია შემდეგი გარემოებით:
1. სამინისტროს წერილობით მომართა პლასტიკური, რეკონსტრუქციული და ესთეტიკური ქირურგიის ასოციაციამ, აღნიშნული საქმიანობის განმახორციელებელი დაწესებულების სანებართვო პირობების ცვლილების მიზანშეწონილობის თაობაზე. მათი მოთხოვნის შესაბამისად, მომზადდა  პროექტი, რომლის არსი მდგომარეობს შემდეგში:
ა) ლაბორატორიული ტესტების/კვლევების განხორციელება პლასტიკური, რეკონსტრუქციული და ესთეტიკური ქირურგიის სერვისისთვის, შესაძლებელია, ხელშეკრულებით (არ არის სავალდებულო იმავე მისამართზე არსებულ დაწესებულებასთან ხელშეკრულება), რომელიც იძლევა სამედიცინო მომსახურების დროული და ოპერატიული განხორციელების დასაბუთებას;
ბ) პლასტიკური, რეკონსტრუქციული და ესთეტიკური ქირურგიის სერვისის განმახორციელებლებს გადაუდებელი სამედიცინო მომსახურების 24-საათიანი მიწოდების ვალდებულება ეხსნება, რაც ისედაც ფორმალურად სრულდებოდა, ვინაიდან ამ დაწესებულებაში ისედაც არ ხდება აღნიშნული მიზნით პაციენტების მიმართვა;
გ) რენტგენოლოგიური სერვისის მიწოდება პლასტიკური, რეკონსტრუქციული და ესთეტიკური ქირურგიის მომსახურებისთვის, შესაძლებელია, ხელშეკრულებით (არ არის სავალდებულო იმავე მისამართზე არსებულ დაწესებულებასთან ხელშეკრულება), რომელიც იძლევა სამედიცინო მომსახურების დროული და ოპერატიული განხორციელების დასაბიუთებას;
დ) პლასტიკური, რეკონსტრუქციული და ესთეტიკური ქირურგიის სერვისისთვის არ იქნება სავალდებულო რეანიმაციული დანართის ფლობა, თუ პოსტოპერაციულ პალატაში დაკმაყოფილდება რეანიმაციული საწოლისთვის განსაზღვრული ყველა პირობა.
აღნიშნული ცვლილებები გარდა პლასტიკური ქირურგიის საქმიანობისა, შეეხება დერმატოლოგიის, ფსიქიატრიული და ნარკოლოგიური სერვისის მიმწოდებლებსაც.
2. საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს სახელმწიფო კონტროლს დაქვემდებარებულ სსიპ - სამედიცინო და ფარმაცვეტული საქმიანობის რეგულირების სააგენტოსთან კონსულტაციით, ცვლილებები  ეხება ლაბორატორიულ საქმიანობასაც, რომლის მიხედვით, ლაბორატორიული სერვისის ხელშეკრულებით მიწოდების პირობებისთვის სავალდებულო ხდება იმ დაწესებულების დაკონტრაქტება, რომელსაც აქვს შესაბამისი სანებართვო დანართი ან შეტყობინება მაღალი რისკის საქმიანობის ფარგლებში შესაბამისი სერვისის მიწოდების შესახებ (აღნიშნული ცვლილება განსაკუთრებით შეეხება ბაქტერიოლოგიური კვლევის სერვისის მიმწოდებლებს, რომელთა უმრავლესობა სამედიცინო დაწესებულების გარეთ არსებობს, და საზოგადოებრივი ჯანმრთელობის ლაბორატორიის სერვისებს ახორციელებს (დკსჯეც-ის დაქვემდებარებაში არსებული ლაბორატორიების გარდა, რომლებიც „ლიცენზიებისა და ნებართვების შესახებ“ საქართველოს კანონით გათავისუფლებულია მარეგულირებელი რეჟიმისგან).
3. ცვლილებებით ზუსტდება  სარეაბილიტაციო-გამაჯანსაღებელი სტაციონარის სანებართვო პირობები „საევაკუაციო გასასვლელის“ ფლობასთან დაკავშირებით.

[bookmark: _GoBack]4. სანებართვო პირობებს ემატება სტაციონარში სოციალური მუშაკის დასაქმების ვალდებულება, რომელიც გამომდინარეობს „სოციალურის მუშაობის შესახებ“ საქართველოს კანონის 51-ე მუხლის მოთხოვნიდან.
აღნიშნული ცვლილებების მიზანია სტაციონარულ სამედიცინო დაწესებულებათა სანებართვო პირობების დაზუსტება და ქვეყანაში მოქმედ კანონმდებლობასთან შესაბამისობის უზრუნველყოფა.

ბავშვის უფლებრივ მდგომარეობაზე სამართლებრივი აქტის ზეგავლენის შეფასება
	პროექტის მიღების შედეგად შემცირდება ბავშვთა დღის სერვისებში  COVID-19-ით დაინფიცირების რისკი, ამასთან, მომსახურებების შეჩერების შემთხვევაში ბენეფიციარებს მომსახურება მიეწოდება დისტანციურ რეჟიმში. 

ინფორმაცია ევროკავშირის სამართლებრივი აქტის შესახებ
პროექტი არ გამომდინარეობს ,,ერთის მხრივ, საქართველოსა და, მეორეს მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მიღებით გამოწვეული საფინანსო-ეკონომიკური შედეგების გაანგარიშება
პროექტით გათვალისწინებული ღონისძიებები არ გამოიწვევს სახელმწიფო ბიუჯეტიდან დამატებითი ფინანსური რესურსების გამოყოფის საჭიროებას.

პროექტის მოსალოდნელი შედეგები
სტაციონარულ სამედიცინო დაწესებულებათა სანებართვო პირობების დაზუსტება და  ქვეყანაში მოქმედ კანონმდებლობასთან შესაბამისობის უზრუნველყოფა.
პროექტის განხორციელების ვადები
დადგენილება ამოქმედდება გამოქვეყნებისთანავე.

პროექტის ავტორი და წარმდგენი
პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.


